
                 

  

 

 

 

 

 

ናይ ዝርርብ መምርሒ 
 

እዚ ናይ ዝርርብ መምርሒ እቶም ተኣፈፍቲ ዝዀኑ ሰባት ንዝኣምንዎም ወይ 

ንኣዝማዶም ዝተዳለወ ሓገዝ ኰይኑ፡ ንሳቶም ነቲ መልእኽቲ ናብቶም ተኣፈፍቲ ዝዀኑ 

ጕጅለ ሰባት መልእኽቲ ንምትሕልላፍ ክሕግዙ እዮም። ዕላማ እዚ ጽሑፍ፡ ኣዝማድን 

እተፈላለየ ናይ ርድኢት ጸገማት ዘለዎም ተኣፈፍቲ ሰባትን ብዛዕባ እቲ ህጹጽ 

መጠንቀቕታ ክህልዎም ንዝኽእል ሕቶታት መልሲ ንምሃብ እዩ። 
 

 

  



ብዛዕባ እቶም ተኣፈፍቲ ጕጅለ ሰባት 

እቶም ተኣፈፍቲ ጕጅለ ሰባት ዝብሃሉ፡ ብሰንኪ እተፈላለየ ምኽንያት፡ በቲ ንቡር መራኸቢ መንገድታትን 

ጎስጓሳትን ሓበሬታ ናይ ምቕባል ዓቕሚ ዘይብሎም ሰባት እዮም። እዚኦም ቈልዑን መንእሰያትን፡ ትሑት 

ናይ ቴክኖሎጂ ብቕዓት ዘለዎም ሰባት፡ ዝተፈላለየ ደረጃ ናይ ኣእምሮ ብድሆታት ዘለዎም ሰባት፡ ዕጸ 

ፋርስ ናይ ብምጥቃም ከቢድ ጸገም ዘለዎም ሰባት፡ ጽኑዕ ናይ ኣእምሮ ሕሙማት፡ ናይ ጽሑፍ መልእኽቲ 

ናይ ምርዳእ ትሑት ዓቕሚ ዘለዎም ሰባት፡ ኣብ ሰበ ስልጣን ትሑት ደረጃ ምትእምማን ዘለዎም ሰባት 

ክዀኑ ይኽእሉ እዮም፡ ወይ ድማ ካብቲ እቲ ሓበሬታ ዝትርጐመሉ 20 ቛንቋታት ንዋላ ሓደ ዘይርድኡ 

ሰባት ክዀኑ ይኽእሉ እዮም።  
 

ገለ ኻብቲ ኣብ ታሕቲ ዘሎ ሕቶታት ንገለ ኻብቶም ኣብቲ ናይ ተኣፈፍቲ ጕጅለ ዝምደቡ ሰባት 

ዘይምልከት ክኸውን ይኽእል እዩ። ኣብዚ ናይ ዝርርብ መምርሒ ብዛዕባ ክኣቱ ዝግባእ ሕቶታትን 

መልስታትን ርእይቶ እንተሃልዩኩም፡ በዚ ዝስዕብ ኢመይል ስደዱልና፦ 

henriette.magnussen@dsb.no   

   
 

 
 

ህጹጽ መጠንቀቕታ እንታይ እዩ፧   

ህጹጽ መጠንቀቕታ፡ ከቢድ ነገር እንተ ኣጋጢሙ፡ ናብ ብዙሓት ሞባይላት ብቕልጡፍ ኣገዳሲ መልእኽቲ 

ክለኣኽ ዝኽእለሉ ስርዓት እዩ። እቲ መልእኽቲ ካብ ፖሊስ ወይ ቤት ጽሕፈት ሲቪላዊ ምክልኻል ዝመጽእ 

ኮይኑ፡ ክትፈልጦ ዘለካ ከቢድ ነገር ይፍጸም ከም ዘሎ ዘመልክት እዩ።   

   

መዓስ እዩ ህጹጽ መጠንቀቕታ ዝመጸኒ፧   

እቲ ህጹጽ መጠንቀቕታታት ንህይወትን ጥዕናን ኣብ ሓደጋ ከእቱ ዝኽእል ከቢድን ህጹጽን ፍጻመታት 

ንምሕባር ይጠቅም። ኣብነታት ናይ ከምዚኦም ዝኣመሰሉ ፍጻመታት እዚ ዝስዕብ እዩ፦  

• ናይ ጸርገ ንጡፍ (ራድዮኣክቲቭ) ምፍናው (ንምትንፋስ ሓደገኛ ክኸውን ዝኽእል ንጥረ ነገራት 

ወይ ጋዛት ምስ ዝፍኖ) 

• ናይ ምንታጕ ተኽእሎ ዘለዎ ሓደጋ ባርዕ 

• ኣብ ልዕሊ ሓያሎ ቦታታት ዝፍጸም ዝተዋደደ ግብረ ሽበራዊ መጥቃዕቲ 

• መጥቃዕቲ ኣብ ልዕሊ ኖርወይ/ናይ ኲናት ስግኣት 

  

መን እዩ ህጹጽ መጠንቀቕታ ክረክብ ዝኽእል፧   

መብዛሕትአን ሓደስቲ ተሌፎናት ህጹጽ ግዜ ሓበሬታ ክቕበላ ይኽእላ እየን። ነዚ ዝኸውን ኣፕሊኬሽን 

ክትጽዕን ወይ ከኣ ህጹጽ መጠንቀቕታ ንምርካብ ክትምዝገብ ኣየድልየካን እዩ፣ እንተኾነ ግን ናይ 

ተሌፎንካ ሶፍትዌር ዝዘመነ ክኸውን ኣለዎ። ብተወሳኺ 4G ወይ 5G ክህልወካ ኣለዎ። ህጹጽ 

መጠንቀቕታታት ንናይ ሞባይልካ ዳታ ኣይጥቀምን እዩ፣ ዋላ ሓንቲ እውን ክፍሊት ኣይሓትትን እዩ።  

  

እቲ ናይ ህጹጽ እዋን መጠንቀቕታ እንታይ ይመስል/ድምጹ ከመይ እዩ፧   

እታ ተሌፎናካ ትንቀሳቐስን ከም ናይ ሳይረን ዝበለ ድምጺ ተውጽእን። ኣብቲ ስክሪን እንታይ ከም 

ዘጋጠመን እንታይ ክትገብር ከም ዘሎካን ዝሕብር ሓጺር ጽሑፍ ይወጽእ። ተሌፎንካ ካብ ጽሑፍ ናብ 

ዘረባ ትቕይር እንተ ዀይና፡ እቲ መልእኽቲ ዓው ኢልካ ከም ዝንበብ ክትገብሮ ትኽእል ኢኻ። ህጹጽ 

መጠንቀቕታ ምስ ዝመጸካ፡ ደው ክትብል፡ ነቲ መጠንቀቕታ ከተንብቦ ወይ ክትሰምዖ፡ ከምቲ ዝብሎ 

ድማ ክትገብር ይግባእ።  

mailto:henriette.magnussen@dsb.no


እቲ ህጹጽ መጠንቀቕታ ፈተነ ከምዚ ክመስል ይኽእል፦   

 

  

  

ፈተነ ጥራይ ድዩ ወይስ ናይ ሓቂ መጠንቀቕታ ምዃኑ ብኸመይ ክፈልጥ እኽእል፧   

ፈተነ እንተሃልዩ፡ ፈተነ ጥራይ ምዃኑ ኣብቲ መልእኽቲ ብንጹር ክግለጽ እዩ። ብተወሳኺ፡ ብዛዕባ እቲ 

ፈተነታት ኣቐዲምካ ይሕበር እዩ፡ ከም ንቡር ድማ ሰዓት 12.00 ኣብ ወርሒ ጥሪ መበል ካልኣይ ሰሙን 

ወይ ኣብ ወርሒ ሰነ መበል ካልኣይ ሰሙን እዩ ዝግበር።  

   

ስለምንታይ እዩ እዚ ሕጂ ዝመጽእ፧   

ቅልውላው እንተ ኣጋጢሙ ንኹሉ ኣብ ኖርወይ ዝነብር ሰብ ዘፍልጥ ስርዓታት ኣለና። ነቲ ናይ ነፋሪት 

መጠንቀቕታ ኣላርም ከም እንፍትን ድሮ ሰሚዕካ ትኸውን፧ ኣስታት ፍርቂ ነበርቲ ኖርወይ ነዚ ኣላርም 

እዚ ይሰምዕዎ እዮም። ኣብ ቀጻሊ ብሞባይል እውን መጠንቀቕታ ክንልእኽ ኢና፣ ስለዚ ሓደ ከቢድ ነገር 

እንተጋጢሙ ዝያዳ ሰባት ሓበሬታ ክረኽቡ እዮም።   

   

ሓደገኛ ድዩ፧ ኣብ ሓደጋ ድየ ዘለኹ፧   

ናይ ፈተነ መጠንቀቕታ ምርካብ ሓደገኛ ኣይኰነን። እቲ ስርዓት ንምፍታንን ከምቲ ዝድለ ይሰርሕ 

ምህላዉ ንምርግጋጽ ጥራይ እዩ። ናይ ፈተነ መጠንቀቕታ እንተ መጺኡካ፡ ዝኾነ ነገር ክትገብር 

ኣየድልየካን እዩ።  

 

ናይ ሓቂ ዝዀነ ህጹጽ መጠንቀቕታ (ፈተነ ዘይኮነ) እንተ በጺሕካ፡ ሓደገኛ ዝዀነ ነገር ኣጋጢሙ ኣሎ 

ማለት እዩ። ስለዚ፡ ነቲ መልእኽቲ ኣንቢብካ ከምቲ ኣብኡ እተጻሕፈ ክትገብር ኣለካ።   

   

ህጹጽ መጠንቀቕታ እንተሃልዩ እንታይ ክገብር ኣሎካ፧   



ኣብ ተሌፎንካ ህጹጽ መጠንቀቕታ እንተ መጺኡካ፡ ነቲ መልእኽቲ ኣንቢብካ ከምቲ ዝብሎ ክትገብር 

ኣሎካ። እንታይ ክንገብር ከምዘለና ዝወሃብ ምኽሪ ካብ ኩነታት ናብ ኩነታት ይፈላለ እዩ። ብዛዕባ እቲ 

ምኽሪ ኣብነታት ንምርካብ ኣብ Nødvarsel.no. ርአ።   

 

እቲ መልእኽቲ እንተ ዘይተረዲኡካ ኣብ መራኸቢ ብዙሓን (ናይ ኦንላይን ጋዜጣ፣ ተለቪዥን ወይ ሬድዮ) 

ዝኾነ ሓበሬታ እንተሃልዩ ክትርኢ ጽዓር፣ ከተንብብ እንተ ዘይክኢልካ ስክሪን ሪደር ክትጥቀም ትኽእል 

ኢኻ። ንምርዳእ ክሕግዘካ ምስ ዝኽእል ሰብ እውን ክትራኸብ ትኽእል ኢኻ። ዓቢ ሰብ፡ ኣላዪ/ደገፍ 

ዝገብር ሰብ ወይ ካልእ እትኣምኖ ሰብ ክኸውን ይኽእል እዩ። ኩሉ እቲ ዝለኣኽ መጠንቀቕታታት ኣብ 

nødvarsel.no እውን ስለ ዝልጠፍ ኣብኡ ከተንብቦ ትኽእል ኢኻ። (እዚ ማለት እቶም ባዕሎም እቲ 

መጠንቀቕታ ዘይተቐበሉ እውን እንተኾኑ ንኣብነት ካብቲ ምልክታ ዝተቐበለሉ ከባቢ ወጻኢ 

እንተሃልዮም፡ ኣብቲ ወብሳይት ነቲ መጠንቀቕታ ከንብቡ ይኽእሉ እዮም)።  

   

በይነይ ከለኹ ህጹጽ መጠንቀቕታ እንተመጺኡ እንታይ ክገብር ኣሎኒ፧   

ክትራኸቡ እንተዘይክኢልኩም እንታይ ክትገብሩ ከም ዘለኩም ምስ ወለዲ/እትኣምኖ ሰብ ኣቐዲምኩም 

ክትሰማምዑ ጽቡቕ እዩ። ምናልባት ኣብ ገዛ፡ ወይ ኣብ ገዛ ካልእ ቤተሰብ ክትራኸቡ ክትሰማምዑ 

ትኽእሉ ኢኹም።  

    

ነገራት መሊሱ ውሑስ ከም ዝዀነ ብኸመይ ክፈልጥ እኽእል፧   

ኣብ ቀረባኻ ብዛዕባ እተፈጸመ ሃንደበታውን ከቢድን ነገር ህጹጽ መጠንቀቕታ እንተ መጺኡካ፡ እቲ 

ኩነታት እንተ ተቐይሩን/ወይ እቲ ሓደጋ ምስ ተወድአን ሓድሽ ሓበሬታ ክስደደልካ እዩ።  

   

ክትዓጽዎ/መሊስካ ድማ ክትረኽቦ ትኽእል ዲኻ፧  

ነቲ ብዛዕባ ኣዝዩ ከቢድ ፍጻመታት ዝምልከት መጠንቀቕታ ክትዓጽዎ ኣይከኣልን እዩ። ዝተሓተ ደረጃ 

ንዘለዎ ከቢድ ፍጻመታት፡ ነቲ ናይ መጠንቀቕታ ሓበሬታ ክትዓጽዎ ይከኣል እዩ። ነዚ እትገብሮ ድማ 

ኣብቲ ናይ ተሌፎንካ መቀናበሪ (ሰቲንግ) ብምቕያር እዩ። ኣብዚ ካብ ተሌፎን ናብ ተሌፎን ቁሩብ 

ዝተፈላለየ ኮይኑ፡ እቶም እተፈላለዩ ኣቕረብቲ ብዛዕባ እዚ ኣብ ናይ ተጠቃማይ መምርሒ ገሊጾሞ 

ኣለዉ። መብዛሕትኡ እዚ መቀናበሪ እዚ ኣብ ትሕቲ መቀናበሪ ቅልጡፍ ሓበሬታ (ኖትፊኬሽን ሰቲንግ) 

ወይ መቀናበሪ ህጹጽ መጠንቀቕታታትን ይርከብ።   

   

ህጹጽ መጠንቀቕታ ክትቅበል ዘይትኽእል ተሌፎን እያ ዘላትኒ። ከመይ ጌረ ሓበሬታ እረክብ፧   

ኣብ ሞባይላት ዝለኣኽ ህጹጽ መጠንቀቕታ ሓደ ተወሳኺ ካብቲ ናብ ህዝቢ ህጹጽ መጠንቀቕታታት 

ዝለኣኸሉ መገድታት ጥራይ እዩ። ናይ ብሓቂ ቅልውላው እንተጋጢሙ፡ በቲ ልሙድ ዓይነት መራኸቢ 

ብዙሃን ዜና፡ ሬድዮን ማሕበራዊ መራኸቢታትን ሓበሬታ ክቐርብ እዩ። ዓበይትን ከበድትን ፍጻመታት 

ኣብ ዘጋጥሙሉ እዋን፡ እቲ ናይ ነፋሪት መጠንቀቕታ ኣላርም እውን ኣብ ጥቕሚ ክውዕል እዩ።   

   

ብቋንቋ ኖርወይ/እንግሊዝኛ ዝመጽእ ጽሑፍ ክርድኣኒ ኣይክእልን እዩ። ህጹጽ መጠንቀቕታ ምስ 

ዝህሉ እንታይ ክገብር እኽእል፧   

ንኽትርድኦ ክሕግዘካ ዝኽእል ሰብ ክትረክብ ኣለካ። ዝኾነ ሰብ፡ ዋላ ኣብ ከባቢ እቲ ሓደገኛ ኹነታት 

ዘጋጥመሉ ኸባቢ ዘየሎ ሰብ፡ ናብ nodvarsel.no ኣትዩ ነቲ እተላእከ መጠንቀቕታታት ከንብቦ ይኽእል 

እዩ።   

   

ዓው ዝበለ ናይ መጠንቀቕታ ድምጺ ንዓይ ጽቡቕ ኣይኮነን (ንኣብነት ብሰንኪ ጭንቀት፡ ድሕሪ 

ተመክሮ ዘጋጥም ጭንቀት (PTSD)፡ ከቢድ ኦቲዝም፡ ናይ ድምጺ ተነቃፍነት ወይ ካልእ ኩነታት)።   



እቲ መተሓሳሰቢ ንኸይትቕበል፡ ነታ ተሌፎን ምሉእ ብምሉእ ከተጥፍኣ ኣለካ። ናይ ተሌፎንካ ድምጺ 

ምጉዳል ወይ ድምጺ ምጥፋእ ኣይሕግዝን እዩ። ናይ ተሌፎንካ ድምጺ ኣጕዲልካዮ ወይ ኣጥፊእካዮ 

ክነስኻ እውን፡ እቲ ናይ ህጹጽ እዋን መጠንቀቕታ ዓው ብዝበለ ድምጺ ክስማዕ እዩ።  

  

እቲ ፈተነታት ከም ንቡር ኣብ መፋርቕ ወርሒ ጥሪን መፋርቕ ሰነን ረቡዕ ሰዓት 12፡00 ዝካየድ ኮይኑ፡ 

ኣቐዲሙ ክግለጽ እዩ። ትሑት ተጻዋርነት ድምጺ እንተሃልዩካ፡ እቲ ስርዓት ኣብ ዝፍተነሉ ሰዓታት 

ንተሌፎንካ ምሉእ ብምሉእ ከተጥፍኣ ወይ ኣብ ካልእ ክፍሊ ከተእትዋ ኣሎካ።   

   

ናይ ኖርወይ ዘይኰነ ናይ ካልእ ሃገር ሲም ካርድ እዩ ዘሎኒ። ንዓይ እውን ሓበሬታ ኽበጽሓኒ 

ድዩ፧   

እወ፡ ኩለን ኣብ ናይ ኖርወይ ሞባይል ኔትወርክ ዘለዋ ተሌፎናት እቲ መጠንቀቕታ ክቕበላ እየን። እቲ 

ህጹጽ መጠንቀቕታታት ብቛንቋታት ኖርወጅያኛን እንግሊዝኛን እዩ ዝመጽእ።  

   
ነቲ መልእኽቲ እንተ ደምሲሰዮን ከንብቦ እንተ ዘይክኢለን እንታይ ክገብር እኽእል፧   

ህጹጽ መጠንቀቕታታት ኩሉ ግዜ ኣብ nodvarsel.no ከተንብቦ ይከኣል እዩ። ኣብ ግዜ ቅልውላው ኩለን 

ማዕከናት ዜና እውን ተመሳሳሊ ነገር ክሕብራ እየን፡ ናይ ኖርወይ ብሮድካስቲንግ ኮርፖሬሽን (NRK) 

ድማ ብዛዕባ እቲ ዘጋጠመ ቕልውላዋት ናይ ምሕባር ሓላፍነት ኣለዎ።   

   

ገለ ሰብ ከታልለኒ ይፍትን ከም ዘየለ ከመይ ጌረ ክፈልጥ እኽእል፧   

ናበይ ከም ዝወስደካ ርግጸኛ ዘይኮንካሉ ሊንክታት ኣይትጠውቕ። እቲ መልእኽቲ ሓቀኛ ድዩ ኣይኮነን 

ዝብል ጥርጣረ እንተልይካ፡ ናብ nodvarsel.no ኣቲኻ ኣንብብ ወይ ኣብ እትኣምኖ ማዕከን ዜና ተወከስ። 

ናብ nodvarsel.no ንምእታው ዝኾነ ውልቃዊ ሓበሬታ ምሃብ ፈጺሙ ኣየድልየካን እዩ።   

   

   

  

  

 


